
KLEIN DISKUSSIE

ETIEK EN KERKREGERING
Dat die teologiese etiek vandag ’n besondere bloeiperiode beleef, sal 
seker niemand kan ontken nie. Noem maar enige saak op en dit is 
gou duidelik dat die etiek sy stuiwertjie in die armbeurs werp. Abor- 
sie, eutanasie, eugenese, selfmoord, rewolusie, atoomoorlog. . orals 
kom ’n etiese gesigspunt ter sprake.

Die etiek besit ook baie duidelike raakvlakke met teologiese 
vakdissiplines soos bv met hermeneutiek, dogmatiek, missiologie, 
poimeniek, homiletiek en kategetiek. Ook tussen etiek en ekklesiolo- 
gie (wo kerkregering) bestaan daar ’n besonder noue relasie waarop 
ek graag die aandag by wyse van enkele vraagstellLnge wil vestig.

1. Elke kerk bely dat hy ’n liefdes- en versoeningsgemeenskap is: 
leef hy inderdaad na binne en na buite sodanig?

2. Elke kerk is draer en boodskapper van die evangelie van die 
koninkryk van God: gee die kerk hierdie evangelie deur na die 
w^êreld of koester hy homself in ’n introverte bestaan?

3. Elke kerk is ’n voorbeeldige en diensgemeenskap: kom daarvan 
iets tereg in ’n verskeurde en honger vifêreld?

4. Elke kerk bely ’n wêreldwye eenheid: wat sien ons daarvan van
dag; is daar nie gans te veal oorhaastige kerkskeidings nie?

5. Het ons ’n genoegsame ope oog tydens kerkvergaderinge om nie 
regter in eie sake te wees nie, veral rondom appêlsake?

6. Waak ons genoegsaam teen groep- en blokvorming tydens kerk
vergaderinge?

7. Is ons nie alte geneig om kommissies en deputate met “ons 
manne” te “laai” ten einde óns standpunt deurgevoer te kry 
nie?

8. Is dit moreel verantwoord om op ’n kommissie vir  ’n saak te 
stem maar tydens die kerkvergadering daarteen? — tensy bui- 
tengewoon nuwe lig na vore gekom het.

9. Is ons volkome vry te spreek van agteraf gekonkel?
10. Is ons debatvoering tydens kerkvergaderinge op hoe peil:

— speel ons nie dikwels die man in plaas van die bal nie (ad 
hominem  ipv adrem)?

— vermy ons eensydigheid, veralgemenings en vertekeninge of 
karikature?

— verswyg ons nie opsetlik belangrike materiaal nie?
— is ons argumentasie altyd relevant en binne konteks?
— is ons sonder vooroordele en onnodige subjektiwiteit?
— vermy ons weersprekings?
— is ons nie soms onredelik, vernederend en veroordelend nie?
— oordeel ons nie onverhoord nie?
— is ons argumente behoorlik begrond en gemotiveerd?

11. Is ons besluite veral oor morele sake, altyd moreel verantwoord?
12. Word besluite op grond van deeglike (Skrif- en feite-) kennis 

geneem of op grond van argumente wat uit die lug gegryp is?

13. Word relevante besluite van kerkvergaderinge aan gemeentes 
deurgegee of soms opsetlik verswyg omdat dit lastige besluite 
is?
Hierdie dertien vrae is maar ’n druppel in die emmer as in 

berekening gebring word hoéveel raakvlakke daar tussen etiek en 
kerk bestaan. Hierdie vrae is bedoel om tot selfbesinning te stimuleer 
sodat ons ons voortdurend onder die vergrootglas van die Woord kan 
plaas en ons hoe langer hoe meer onderwerp aan die leiding van die 
Gees van God. Alleen so sal die gehalte van ons Christen-wees en 
kerk-wees in die wêreld steeds groei en aan integriteit wen.

27 September 1984. JHvW

